
1. Réamhrá 
 
 
De réir an Acht um Fhaisnéis ar an mBearna Phá idir na hInscní, 2021, ní mór do 
gach eagras le breis agus 150 fostaí tuairisciú a dhéanamh ar a Bhearna Phá idir na 
hInscní.  
 
Tá Comhairle Contae Chiarraí chun cinn maidir le seirbhísí a sholáthar do mhuintir 
Chiarraí. Tá ár bhfostaithe ag croílár an eagrais againn, agus bímid ag déanamh ár 
ndícheall chun cultúr eagrais ionchuimsitheach a chruthú a chinntíonn 
comhionannas deise agus ina mbraitheann gach fostaí go bhfuil meas ar a chuid 
oibre.  
 
Is áit í Comhairle Contae Chiarraí mar a mbíonn na deiseanna céanna ann do gach 
fostaí aitheantas a bhaint amach agus forbairt a dhéanamh ar a ghairm oibre, agus 
mar a mbítear ag caitheamh leis go cóir cothrom. Tá an Chomhairle tiomanta i 
gcónaí d'aghaidh a thabhairt ar bhacanna comhionannais, do thacú leis an 
éagsúlacht, agus d'ionad oibre oscailte ionchuimsitheach a chruthú. Tá go leor 
tionscnamh comhionannais, éagsúlachta agus ionchuimsitheachta ag feidhmiú 
againn cheana féin agus leanfaimid ag obair chun feabhas a chur ar chúrsaí sna 
réimsí seo.  
 
 
Scrúdóidh Comhairle Contae Chiarraí na figiúirí maidir leis an mBearna Phá idir na 
hInscní chun fáil amach cad atá le hinsint acu i dtaobh ár n-eagrais, agus tabharfar 
an t-eolas seo san áireamh in aon phlean gníomhaíochta a bheidh á bheartú againn 
amach anseo. Beimid ag obair i dteannta ár gcomhghleacaithe ar fud earnáil an 
rialtais áitiúil chun dea-chleachtas a roinnt agus leanfaimid ag déanamh 
monatóireacht ar threochtaí timpeall ar an mbearna phá idir na h-inscní. 

2.  Fúinn 
 
Rialtas Áitiúil in Éirinn 
Tá 31 údarás áitiúil agus 3 comhthionól réigiúnda in Éirinn. Is iad na húdaráis áitiúla 
an fhoirm rialtais is giorra agus is inrochtana do shaoránaigh. Tá siad freagrach as 
soláthar réimse leathan seirbhísí ina gceantar áitiúil, le béim ar chinntiú go mbíonn 
cathracha, bailte, sráidbhailte agus ceantracha tuaithe ina n-áiteanna tarraingteacha 
le bheith ina chónaí, ag obair agus ag déanamh infheistíocht iontu.   
 

Cuireann seirbhísí na n-údarás áitiúil go mór le forbairt fhisiciúil, chultúrtha, shóisialta 
agus timpeallachta pobal, agus i measc na seirbhísí úd bíonn cúrsaí tithíochta, 
pleanála, bonneagair, cosaint timpeallachta agus soláthar áiseanna caitheamh 
aimsire agus bonneagair pobail. 
 
Bíonn ról tábhachtach ag údaráis áitiúla maidir le hionchuimsitheacht shóisialta agus 
ardchaighdeán maireachtála a chur chun cinn, chomh maith le tacú le forbairt 
eacnamaíoch agus fiontraíocht ag an leibhéal áitiúil. Bíonn an ról tosaigh ag údaráis 
áitiúla ó thaobh múnlú a dhéanamh ar an bhfís straitéiseach don gcontae nó cathair. 
Anuas ar an méid sin, bíonn siad ag obair i gcomhpháirt le heagrais eile stáit, poiblí 
agus príobháideacha chun bonneagar tábhachtach agus seirbhísí comhroinnte a 
sholáthar.  
 

Bíonn na húdaráis áitiúla ag soláthar na gcéadta seirbhísí agus ag cur polasaí i 
bhfeidhm trasna réimse earnálacha,  iad seo a leanas san áireamh:  

• Ealaíona agus Cultúr 
• Gníomhaíocht aeráide 
• Seirbhísí pobail 
• Forbairt eacnamaíoch 
• Timpeallacht  
• Tithíocht  
• Leabharlanna 
• Páirceanna agus spásanna faoi aer 
• Pleanáil 
• Bóithre agus iompar 
• Turasóireacht 

 

Tagann fostaithe údarás áitiúil ó réimse leathan de chúlraí agus bíonn riar scileanna, 
cáilíochtaí agus taithí oibre éagsúil acu ar an dul síos céanna. I measc na rólanna a 
bhíonn acu san earnáil tá: 
 

• Cuntasóirí 
• Rólanna riaracháin 
• Printíseachtaí 
• Seandálaithe 
• Ailtirí 

• Cartlannaithe 
• Oifigigh chaomnaithe 
• Innealtóirí 
• Seirbhísí dóiteáin 
• Seirbhísí ginearálta agus lucht ceirde  
• Céimithe 
• Sláinte agus Sábháilteacht 
• Teicneolaíocht faisnéise 
• Seirbhísí leabharlainne 
• Pleanálaithe 
• Rólanna ardbhainistíochta 
• Teicneoirí 

 

Agus iad ag obair do Chomhairle Contae Chiarraí, faigheann ár bhfostaithe 

deiseanna chun taithí a fháil ag croílár rialtais áitiúil agus chun fíordhifríocht a 

dhéanamh do Chontae Chiarraí. Bíonn gach a ndéanaimid ag Comhairle Contae 

Chiarraí dírithe ar chinntiú go mbíonn Contae Chiarraí ina áit iontach a bheith ina 

chónaí agus ag obair, agus comhlíonann ár bhfostaithe ról fíorthábhachtach maidir 

leis an sprioc sin a bhaint amach.  

Comhairle Contae Chiarraí 
 
Tá foireann oibre de bhreis agus 1,500 fostaithe ag Comhairle Contae Chiarraí. 
Bíonn ár bhfostaithe ag obair laistigh d'údarás áitiúil atá beoga agus forásach, agus 
a chuireann traenáil agus forbairt ár bhfostaithe chun cinn, ós rud é gurb iad ár n-
acmhainn is luachmhara.  
 
Tugann na cairteacha thíos léiriú ar na fostaithe ábhartha ar 30 Meitheamh 2024. 

3. Tuairisciú ar an 
mBearna Phá idir na 
hInscní  

 
Tuairisciú ar an mBearna Phá idir na hInscní 2024 
 

De réir an Acht um Fhaisnéis ar an mBearna Phá idir na hInscní, 2021, ní mór do 

gach eagras le breis agus 150 fostaí tuairisciú a dhéanamh ar a Bhearna Phá idir na 

hInscní. B'í 2022 an chéad bhliain a rinne eagrais tuairisciú ar an mBearna Phá idir 

na hInscní iontu. 

 

Iarrtar ar eagrais dáta 'léargais' le linn Mí an Mheithimh a roghnú. Is ionann an 

tréimhse thuairiscthe agus an tréimhse 12-mí a thagann díreach roimh an dáta 

léargais, agus an dáta féin san áireamh. An dáta a roghnaigh Comhairle Contae 

Chiarraí ná 30 Meitheamh 2024.  

 

 Ní mór an tuairisc ar an mBearna Phá idir na hInscní a fhoilsiú ar shuíomh gréasáin 

an fhostóra, nó ar shlí éigin eile atá inrochtana do gach fostaí dá chuid agus don 

bpobal i gcoitinne, laistigh de 6 mhí i hdiaidh 30 Meitheamh 2024. 

 

Cé atá san áireamh?  
 

Gach duine fostaithe ag an bhfostóir ar an dáta léargais agus a nglactar leo mar 

fhostaithe ábhartha ó thaobh tuairisciú ar an mBearna Phá idir na hInscní. San 

áireamh anseo beidh fostaithe nach bhfuil ag obair de réir an uainchláir ar an dáta 

sin, agus fostaithe atá ar saoire de shaghas ar bith. Ní mór figiúirí meánacha agus 

airmheánacha difriúla a thabhairt d'fhostaithe páirtaimseartha agus sealadacha faoi 

seach chomh maith céanna.   

Cad tá i gceist againn leis an mBearna Phá idir na 
hInscní?  
 

Ní hionann an Bhearna Phá idir na hInscní agus comhionannas pá. Clúdaíonn 

reachtaíocht maidir le Comhionannas Fostaíochta cúrsaí maidir le comhionannas pá 

do dhaoine atá ag déanamh na hoibre céanna.  Díoltar gach fostaí fireann agus 

baineann in earnáil an rialtais áitiúil an pá céanna as obair atá mar an gcéanna, 

cosúil lena chéile, nó den luach céanna a dhéanamh, agus ar an mbonn sin ní 

dhéanann an tuairisc seo anailís ar chomhionannas pá. Déantar rátaí pá san earnáil 

a aontú trí mheán aontachtaí pá náisiúnta a shocraítear trí idirbheartaíocht ar bhonn 

rialta idir fostaithe agus ionadaithe na foirne oibre. Díoltar formhór na bhfostaithe de 

réir scála incriminteach tuarastail agus bíonn na réimsí tuarastail do rólanna difriúla 

ar fáil ar shíomh folúntais an rialtais áitiúil.  www.localgovernmentjobs.ie 

 

http://www.localgovernmentjobs.ie/

Bearnaí Méanacha agus Airmheánacha Pá idir na 
hInscní 
 
Ríomhann an Bhearna Phá idir na hInscní an difríocht i bhfoirm cheatadáin idir 
thuilleamh meánach na bhfireannach agus na mbaineannach, is cuma cén ról atá 
acu, ag baint úsáid as na tomhais seo a leanas: 
 

BEARNA MEÁNACH PÁ IDIR NA H-INSCNÍ  

Léiríonn sé seo an % de dhifríocht idir 
 

an meán-ráta pá de réir an uair an chloig d'fhostaithe fireanna 
agus 

an meán-ráta pá de réir an uair an chloig d'fhostaithe baineanna 
 

(meán-ráta pá fireann de réir an u.a.c.) – (meán-ráta pá baineann de réir an u.a.c.) x 100  
meán-ráta pá fireann de réir an u.a.c 

BEARNA AIRMHEÁNACH PÁ IDIR NA H-INSCNÍ  

Léiríonn sé seo an % de dhifríocht idir 
 

an ráta airmheánach pá de réir an uair an chloig d'fhostaithe fireanna 
agus 

an ráta airmheánach de réir an uair an chloig d'fhostaithe baineanna 
 

(ráta airmheánach pá fireann de réir an u.a.c.) – (ráta airmheánach pá baineann de réir an u.a.c.) x 100  
ráta airmheánach pá fireann de réir an u.a.c 

 
Ríomhtar an meán tríd an difríocht idir an meán-ráta phá de réir an uair an chloig 

d'fhireannaigh agus an meán-ráta phá de réir an uair an chloig do bhaineannaigh 

(ráta fireann de réir an u.a.c. lúide ráta baineann de réir an u.a.c.), agus é seo 

léirithe i bhfoirm cheatadáin den ráta fireann de réir an uair an chloig. Má bhíonn an 

fhigiúr seo diúltach, tá an meán-ráta pá de réir an uair an chloig do bhaineannaigh 

níos airde ná an meán-ráta pá de réir an uair an chloig d'fhireannaigh ar an dáta 

léargais. Má bhíonn an fhigiúr seo dearfach, tá an meán-ráta pá de réir an uair an 

chloig d'fhireannaigh níos airde ná an meán-ráta pá de réir an uair an chloig do 

bhaineannaigh ar an dáta léargais. 

 

Is é an t-airmheán ná an fhigiúr a thiteann i lár réimse mar atá tuarastal gach fostaí 

ábhartha liostáilte, ón bpá is ísle go dtí an pá is airde. Is féidir leis an bhfigiúr seo 

léiriú níos cruinne a thabhairt ar na 'gnáth-difríochtaí' i bpá.  

 

Tá sé cabhrach féachaint ar an dá rud, an meán agus an t-airmheán araon, mar gur 

féidir le gach ceann acu rud éigin a insint dúinn faoi na tosca taobh thiar den 

mbearna pá. 

 

Mar shampla, is féidir le líon beag fostaithe ar phá ard tionchar mór a imirt ar an 

bhfigiúr meánach, agus má bhíonn seo amhlaidh d'fhéadfadh go dtabharfadh an 

figiúr airmheánach pictiúr níos cruinne ar an difríocht idir an méid a íoctar 

d'fhireannaigh agus do bhaineannaigh.  

 

Más amhlaidh go mbíonn difríocht shuntasach idir pá meánach agus pá 

airmheánach eagrais ar leith, is féidir go dtugann seo le fios go bhfuil tionchar láidir 

ar na sonraí ag líon mór fostaithe ar phá an-íseal (agus an meán níos ísle ná an t-

airmheán dá bhrí sin), nó ag grúpa fostaithe a bhfaigheann pá an-ard (ag fágaint go 

mbíonn an meán níos airde ná an t-airmheán).  

 

Tá sé tábhachtach cuimhneamh go bhfuil an tuairisc seo bunaithe ar shonraí ar 

dháta léargais i Mí an Mheithimh. Is féidir le bearnaí phá idir na hinscní athrú ó mhí 

go mí agus trasna bandaí ceathairíle pá, ag brath ar athruithe ar an líon fostaithe i 

láthair. Fós féin, tabharfaidh figiúirí ó dháta léargais tuairim mhaith de na difríochtaí 

idir meán-tuilleamh na bhfireannach agus na mbaineannach.  

 

Bandaí Ceathairíle Pá 
 

Maidir le hiniúchadh a dhéanamh ar phá ag leibhéil dhifriúla den eagras, cabhraíonn 

sé linn fostaithe a roinnt amach i gceithre ghrúpa atá cothrom, a bheag nó a mhór 

(ceathairílí), le pá ghrádaithe ón méid is ísle go dtí an méid is airde.  

Ní mór d'eagrais tuairisciú a dhéanamh ar an gceatadán d'fhostaithe a thiteann 

laistigh de na ceathairílí íochtarach, lár íochtarach, lár uachtarach, agus uachtarach 

faoi seach ó thaobh bandaí pá de réir an uair an chloig.   

 

Bónas agus sochar comhchineáil 
 

Anuas ar an méid luaite thuas, ní mór figiúirí a sholáthar timpeall ar  íocaíochtaí 

bónais nó sochar comhchineáil má bhaineann siad seo le hábhar. Ní bhaineann 

íocaíochtaí bónais le hábhar in earnáil an rialtais áitiúil.  

 

Is féidir go mbeidh sochar comhchineáil ábhartha i gcúinsí áirithe. D'fhéadfadh 

íocaíochtaí áirithe bainteach le táillí gairmiúla a íocann an fostóir a bheith san 

áireamh anseo.  

 

Tosca gur féidir leo tionchar a imirt ar an mBearna 
Phá idir na hInscní 
 

Mar atá luaite thuas, ní chlúdaíonn an tuairisc seo comhionannas pá. Díoltar gach 

fostaí, is cuma cén inscne, pá comhionann as obair atá mar an gcéanna nó geall 

leis, nó den luach céanna, a dhéanamh. Is féidir, áfach, difríochtaí a bheith ann sa 

mhéid a íoctar d'fhostaithe as ucht tionchair roinnt tosca casta, agus iad seo a 

leanas san áireamh: 

 

• Leithscaradh de réir ghairme – is féidir go traidisiúnta gur mheall catagóirí 

poist nó gairmeacha áirithe níos mó baineannaigh ná fireannaigh nó a 

mhalairt. 

• Pátrúin oibre – Obair lánaimseartha agus páirtaimseartha. Is féidir go mbíonn 

níos mó baineannaigh ná fireannaigh ag cur isteach ar obair pháirtaimseartha 

nó sosanna gairme, agus cé nach mbíonn tionchar ag seo ar an ráta pá de 

réir an uair an chloig, is féidir leis tionchar a imirt ar na roghanna maidir le dul-

chun-cinn gairmiúil.  

• Fad seirbhíse – Is féidir go ndíoltar pá níos ísle d'fhostaithe nua ná fostaithe 

atá san eagaras níos faide, de bharr ardaithe incriminteacha pá.  

• Am den bhliain – is féidir go mbíonn oibrithe sealadacha nó séasúrtha á 

bhfostú chun rólanna difriúla, go bhfuil rátaí difriúla pá ag baint leo, a 

chomhlíonadh. 

• Briseadh síos de réir inscne ar rólanna sinseartha le tuarastail arda – is féidir 

le líon beag fostaithe ag leibhéal pá níos airde tionchar a imirt ar na figiúirí 

méanacha.  

• Briseadh síos de réir inscne ar rólanna ar phá íseal –  is féidir le líon mór 

fostaithe ag leibhéal pá íseal tionchar a imirt ar na figiúirí méanacha.  

 

Má thuairiscíonn eagras go bhfuil bearna dhearfach phá idir na hinscní, ní 

chiallaíonn sé sin go bhfuiltear ag díol níos lú pá do bhaineannaigh thar fhireannaigh 

chun an obair chéanna a dhéanamh. Ach léiríonn sé go bhfuil fireannaigh, ar an 

meán, i seilbh níos mó de na rólanna ar phá níos airde ná baineannaigh. 

 

Má thuairiscíonn eagras go bhfuil bearna dhiúltach phá idir na hinscní, ní 

chiallaíonn sé sin go bhfuiltear ag díol níos lú pá d'fhireannaigh thar bhaineannaigh 

chun an obair chéanna a dhéanamh. Ach léiríonn sé go bhfuil baineannaigh, ar an 

meán, i seilbh níos mó de na rólanna ar phá níos airde ná fireannaigh. 

 

 

Dá leithne is atá an bhearna phá, dearfach nó diúltach, is is mó a bheidh na 

difríochtaí maidir le rátaí pá de réir an uair an chloig, agus ar an dul síos céanna, is 

is mó a bheidh an líon fireannach nó baineannach, go comhréireach, ag obair i 

rólanna níos airde nó níos ísle pá laistigh den eagras.  

4.  Ár bhfigiúirí 
 
Bearna Phá Mheánach agus Airmheánach idir na 
hInscní – gach fostaí 
 

Bearna Phá idir na hInscní Chomhairle Contae Chiarraí 2024 
Gach fostaí don tréimhse tuairiscthe suas go 30 Meitheamh 2024 

BEARNA PHÁ MHEÁNACH 
 IDIR NA HINSCNÍ 

BEARNA PHÁ AIRMHEÁNACH  
IDIR NA HINSCNÍ 

-1.34% -5.32% 

 
 
Léiríonn an Bhearna Phá Mheánach idir na hInscní go ndíoltar, ar an meán, 
1.34% níos mó do bhaineannaigh thar fhireannaigh.  
 

Léiríonn an Bhearna Phá Airmheánach idir na hInscní go bhfuil an ráta 

airmheánach pá do bhaineannaigh 5.32% níos airde ná an ráta airmheánach pá 

d'fhireannaigh.  

Cabhraíonn sé dúinn féachaint ar an dáiliúchán trasna an cheithre bhanda 

ceathairíle mar shlí chun iniúchadh a dhéanamh ar phá ag leibhéil dhifriúla san 

eagras. 

 

Is beag athrú atá tagtha ar an bpróifíl Cheathairíle ó 2023. 
 

Bearna Phá Mheánach agus Airmheánach idir na 
hInscní – fostaithe páirtaimseartha 
 

Bearna Phá idir na hInscní Chomhairle Contae Chiarraí 2024 
Fostaithe páirtaimseartha  

don tréimhse tuairiscthe suas go 30 Meitheamh 2024 
BEARNA PHÁ MHEÁNACH IDIR NA 

HINSCNÍ 
BEARNA PHÁ AIRMHEÁNACH IDIR NA 

HINSCNÍ 

-21.88% -6.32% 

 
Ar  30 Meitheamh 2024, bhí thart ar 28% de na fostaithe san áíreamh sa tuairisc seo 

ag obair ar bhonn páirtaimseartha. Astu seo, tá thart ar 51% fireann agus 49% 

baineann. 

 

I measc na dtosca a bhíonn ag imirt tionchair ar an líon fostaithe páirtaimseartha san 

eagras tá réimse roghanna solúbtha oibre d'obair pháirtaimseartha. Cé go gcuirtear 

na roghanna seo ar fáil do gach fostaí, bíonn glacadh níos fairsinge leo sna catagóirí 

oibre riaracháin agus cléireachais.  

 

Toisc eile atá abhártha anseo ná catagóirí oibre ina mbíonn an obair 

pháirtaimseartha ina ghné ghairmiúil den ról áirithe, m. sh. an tSeirbhís Dóiteáin ar 

Áirithíocht, Cúntóirí Leabharlainne Páirtaimseartha, Maoir Scoile, agus Airígh 

Reilige.   

Bearna Phá Mheánach agus Airmheánach idir na 
hInscní – fostaithe sealadacha 
 

 
Bearna Phá idir na hInscní Chomhairle Contae Chiarraí 2024 

Fostaithe sealadacha  
don tréimhse tuairiscthe suas go 30 Meitheamh 2024 

BEARNA PHÁ MHEÁNACH IDIR NA 
HINSCNÍ 

BEARNA PHÁ AIRMHEÁNACH IDIR NA 
HINSCNÍ 

-2.82% 2.62% 

 

Ar 30 Meitheamh 2024, bhí 10% d'ár bhfostaithe ar chonraí sealadacha. Astu seo, 

bhí an tromlach, 78%, fireann agus bhí 22% baineann. I measc na bhfostaithe 

sealadacha/séasúrtha againn bhí gardaí tarrthála, oibrithe ginearálta, agus 

tiománaithe/oibrithe innealra. San áireamh anseo, chomh maith, tá baill foirne 

riaracháin agus gairmiúil/teicniúil ar chonraí ar théarma seasta.  

5.  Íocaíochtaí eile 
 
Sochar Comhchineáil 
 

Le linn na tréimhse tuairiscthe suas go 30 Meitheamh 2024, fuair 1.47% d'fhostaithe 

fireanna íocaíocht Sochair Chomhchineáil agus fuair 0% d'fhostaithe bainneanna 

íocaíocht Sochair Chomhchineáil. 

 

Íocaíochtaí Bónais 
 

Níl íocaíochtaí bónais ina chuid de chúrsaí pá laistigh den earnáil rialtais áitiúil. 

 

 

6.  Na slite go bhfuilimid 
ag tacú le comhionannas 
inscne 

 
Ag teacht leis an Acht um Fhaisnéis ar an mBearna Phá idir na hInscní, 2021, cé 
gurb í 2022 an chéad bhliain a rinne Comhairle Contae Chiarraí tuairisciú ar an 
mbearna phá idir na hinscní, tá comhionannas, éagsúlacht agus ionchuimsitheacht 
ina gcuid den tslí a bhímid ag obair i gcónaí.  
 

Cleachtais earcaíochta atá cothrom agus 
trédhearcach 

• Mar fhostóir comhdheiseanna, bímid ag obair chun cultúr comhionannais  a 

chur chun cinn agus sinn ar ár ndícheall chun teacht i dtír ar chomhionannas 

barántúil deiseanna trínár bpróiseas earcaíochta agus roghnúcháin atá 

oscailte do chách.  

• Cuirimid cúnamh agus lóistín oiriúnach ar fáil trínár bpróiseas earcaíochta 

agus roghnúcháin, le hionaid agallaimh inrochtana, agallaimh a sceidiliú ag 

amanna atá oiriúnach d'iarrthóirí, agus soláthar fearais oiriúnaigh san 

áireamh. 

• Boird agallaimh atá cothrom ó thaobh inscne. 

• Díoltar fostaithe de réir scála incriminteacht tuarastail, agus cuirimid 

deiseanna gairmiúla dul-chun-cinn ar fáil atá oscailte do gach fostaí.  

• Tá Comhairle Contae Chiarraí páirteach sa Chlár WAM (Willing-Able-

Mentoring). 

 

Cothromaíocht oibre is saoil 
• Cuirimid réimse leathan de roghanna oibre agus saoire solúbtha ar fáil atá 

oscailte do gach fostaí, ina measc: saoire cúramóirí, sosanna gairme, saoire 

mháithreachais ar phá, saoire uchtaithe, saoire atharthachta ar phá, saoire do 

thuismitheoirí, saoire thuismitheorachta, scéimeanna oibre bliana níos giorra, 

agus postroinnt. 

 

Obair chumaisc 
• Tá obair chumaisc anois ina cuid d'ár bpolasaithe oibre solúbtha, le roghanna 

solúbtha ann chun meascán d'obair dheisce agus d'obair ón mbaile a 

dhéanamh.   

 

Foghlaim agus forbairt 
• Táimid tiomanta chun deiseanna foghlama agus forbartha leanúnaí a chur ar 

fáil chun go mbeidh fostaithe in ann a gcumas iomlán a bhaint amach. 

Spreagtar gach fostaí go gníomhach chun tabhairt faoi dheiseanna 

oideachais tríd an Scéim Chúnamh Oideachais, le saoire staidéir agus 

scrúdaithe ar fáil chomh maith céanna. 

 

Sláinte agus Folláine 
• Is iad sláinte agus folláine ár bhfostaithe an chloch is mó ar ár bpaidrín, agus 

tá cothromaíocht oibre agus saoil tábhachtach dúinn ag Comhairle Contae 

Chiarraí. Cuirimid cláir chuimsitheacha sláinte agus folláine cheirde ar fáil 

d'fhostaithe. Ina measc siúd tá Clár Chúnamh na bhFostaithe, scagthástáil 

sláinte, comhairle shláinte agus chothaithe, agus seimineár gréasáin ar an  

bhfolláine.   

 
Dínit sa láthair oibre 

• Cuirimid cultúr dínite, measa agus comhionannais chun cinn. Tá polasaí Dínit 

sa Láthair Oibre againn agus tá traenáil agus tacaíocht faighte ag gach 

bainisteoir agus fostaí maidir le cur i bhfeidhm an pholasaí.  

 

Comhionannas, Éagsúlacht agus Ionchuimsitheacht  
• Bíonn Comhairle Contae Chiarraí ag síorfhorbairt mar fhostóir den scoth chun 

foireann fostaithe atá ionchuimsitheach agus éagsúil a mhealladh, a fhorbairt 

agus a chur chun cinn. 

• Leanann Comhairle Contae Chiarraí ag dearadh agus ag soláthar seirbhísí 

freagrúla agus cúram custaiméara a fhreagraíonn do riachtanais bhonn 

custaiméirí atá ag éirí níos éagsúla i gcónaí.  

• Bíonn Comhairle Contae Chiarraí ag obair go leanúnach chun an Dualgas 

Earnála Phoiblí a dhaingniú mar chuid dá próiséis maidir le  bainistíocht 

reatha, forbairt pholasaí, agus soláthar seirbhísí.  

• Tá ráitis chearta daonna agus comhionannais ina gcuid de phleananna 

corporáideacha agus straitéiseacha na Comhairle. 

 

Dualgas Earnála Poiblí 
• Bíonn Comhairle Contae Chiarraí ag daingniú an Dualgas Earnála Poiblí go 

leanúnach mar chuid dá próisis maidir le bainistíocht reatha, forbairt pholasaí 
agus soláthar seirbhísí. 

• Tá an Dualgas Earnála Poiblí leagtha amach faoi Alt 42 den Acht Éireannach 
um Chearta Daonna agus an Choimisiún Comhionannais, 2014. Leagann Alt 
42 an dualgas ar eagras poiblí, agus é i mbun a chuid feidhmeanna a 
chomhlíonadh, aird a thabhairt ar an ngá atá ann gach leithcheal a chur ar 
neamhní, idir chomhionannas deiseanna agus caitheamh cothrom a chur 
chun cinn maidir lena fhostaithe agus na daoine a mbíonn sé ag soláthar 
seirbhísí dóibh, agus cosaint a dhéanamh ar chearta daonna a bhall, a 
fhóirne, agus na ndaoine a mbíonn sé ag soláthar seirbhísí dóibh. 

• Ní mór do gach eagras poiblí measúnú a dhéanamh ar na ceisteanna cearta 
daonna agus comhionannais ar dóigh leis a bheith ábhartha dá fheidhmeanna 
agus cuspóirí féin, agus na polasaithe, pleananna agus gníomhaíochta, idir 
reatha agus molta, atá ann chun freagairt do na ceisteanna úd. Ní mór dó seo 
uilig a bheith leagtha amach ar shlí atá inrochtana don bpobal ina phlean 
straitéiseach. Anuas air sin, ní mór do gach eagras poiblí tuairisciú ar bhonn 

bliantúil maidir le forbairtí agus gach ar bhaineadh amach ó thaobh na 
gceisteanna seo ina thuairisc bhliantúil ar shlí atá inrochtana don bpobal. 

• Aithníonn Comhairle Contae Chiarraí na cosúlachtaí cuspóire atá curtha síos 
sa “Dualgas” agus sna riachtanais tuairiscthe ar an mBearna Phá idir na 
hInscní, agus leagann foilsiú na tuairisce seo béim ar an gcur chuige trí-
chéime molta ag Coimisiún na hÉireann um Chearta an Duine agus 
Comhionannas, i.e. Measúnú, Gníomhú agus Tuairisciú. 
 
 
 

Foireann Ardbhainistíochta 
• Tá ár bhFoireann Ardbhainistíochta cothrom ó thaobh inscne i gcónaí. 

 
Bailiú sonraí agus forbairt ar pholasaí fianaise-

bhunaithe  
• Cuirimid fáilte roimh an deis tuairisciú a dhéanamh ar ár mbearna phá idir na 

hinscní agus táimid tar éis a bheith ag comhoibriú trasna na hearnála chun 

cur chuige i leith tuairisciú atá seasmhach agus caighdeánach a chur ar fáil. 

Beimid ag obair leis an nGníomhaireacht Bainistíochta Rialtais Áitiúil agus ár 

gcomhghleacaithe in údaráis áitiúla eile chun pointí foghlama agus dea-

chleachtas a roinnt.   

